
2-6 Krosa

Lasarte-Oria Bai! 
kroseko nondik 
norakoak
Hurrengo igandean, urriaren 
30ean, XXI. Lasarte-Oria Bai 
Krosak eta XVI. Korrika Festak 
hartuko dituzte Lasarte-Oria-
ko kaleak. Lasterketei buruz-
ko informazioa, berrikuntzak 
eta mapak aurkitu ditzakezue 
hurrengo orrialdeetan. Hone-
taz gain, aurtengo omendu 
Jalgune elkarteari egindako 
elkarrizketa ere irakurri deza-
kezue.

Hurrengo
TxinTxarri-an,
urriaren 31an, 
Lasarte-Oria 
Bai! krosaren 
argazkiak, 

protagonistei 
elkarrizketak, 
etab. argitara-
tuko ditugu.

ORDU ALDAKETA

Larunbatetik 
igandera

ordu aldaketa 
izango da:
goizaldeko 

3:00etan 2:00ak
izango dira.

... eta orain 40 egun

Patin-lasterkariak ariko dira lehenengoz aurtengo edizioan; probaldia izango da

Lasterka, gurpildun aulkian...eta irristaka

TxinTxarri

Lasterka, gurpildun aul-
kian... eta irristaka. Aurten, 
kroseko ibilbidea burutze-

ko hainbat modu egongo dira. 
Horien artean, bat da berria: 
lasterketa irristaka burutzeare-
na, patinak jantzita. 

Jarraitu aurretik, zehazta-
pen bat: erakustaldi modura 
egingo dute, ez da izango 
ohiko lasterketa bat. Beraz, 
modalitate horretan parte har-
tuko duten patin-lasterkariak 
antolakuntzak gonbidatuko 
ditu. Trebeak, esperientziadu-
nak eta maila onekoak izango 
dira. Froga prestatzen dabil-
tzan kideek azpimarratu dute-
nez, 30 bat izango dira. 
Horietako batzuk herritarrak 
izatea aurreikusten dute. Fro-
garen azken xehetasunak fin-

tzen ari dira, iganderako dena 
prest edukitze aldera.

Patin-lasterketaren probal-
dia egin eta gero, ikusiko dute 
emaitza zein den, eta balorazio 
bilera bat egingo da, datorren 
urteetara begira izen-ematea 
herritar denei irekiko zaien ala 
ez ikusteko. 10:30ean hasiko 
da krosa, eta patinatzaileak las-
terkari eta gurpildun aulkietako 
kirolariekin batera itxarongo 
dute helmugan. Gurpildun aul-
kietakoak bi minutu lehenago 
aterako dira, eta minutu eta 
erdi lehenago patin-lasterka-
riak.

Bi taldetxo
Irristaka ariko diren hogeita 
hamar bat pertsona horiek bi 
taldetan banatuko dituzte, 
daukaten mailaren arabera. 
Ibilbidea ere bi zatitan banatu-

ko dute. Martin Berasategui 
jatetxeko aldapa zeharkatu 
arte neutralizatua izango da, 
eta ordutik aurrera ez. 

Arestian aipatu bezala, las-
terketa probaldi gisara prestatu 
dute aurten, eta patin-lasterka-

ri trebe horiek nola moldatzen 
diren ikusi nahi dute, etorkizu-
nean zer egin erabakitzeko.

“Gure inguruan hedatzen ari 
den modalitatea da patin-laster-
ketena, askoz ere minoritarioa-
goa zen lehen. Hainbat 
probatan ikusi dezakegu; adibi-
dez, Behobia-Donostian. Asmoa 
da aurten krosean froga moduko 
bat egitea, ikusteko datozen 
urteetan Lasarte-Orian patin-las-
terketa bat antolatu dezakegun 
ala ez”, nabarmentzen dute 
antolatzaileek. “Era berean, dizi-
plina hau ikusarazi nahi dugu 
herrian”, gehitzen dute.

Lau talderekin harremanak
Herritik gertu hainbat talde ari-
tzen dira patinekin irristaka. 
Horietako laurekin jarri dira 
harremanetan antolatzaileak: 
DonostiRoller, Tolosako Irrista-
ka, Donostiako Itsasmendi eta 
Bera Beraren alorretako bate-
kin. Gure herrira etorriko diren 
patinatzaile-kopurua zehazte-
ke dago oraindik, baina anto-
latzaileek kalkulatzen dute 
guztira hogeita hamar bat 

izango direla, zenbait lasarteo-
riatar tartean izango direlarik.

Balorazioa, gero
Antolatzaileen artean, lantalde 
bat sortuko dute patin-lasterke-
tak igandean ematen duena 
aztertu eta baloratzeko. 

“Aztertuko dugu nola joan 
den eguna, patinatzaileak nola 
moldatzen diren ibilbideare-
kin... eta etorkizunean lasterke-
ta bat antolatu eta izen-ematea 
herritar guztiengana zabaltzen 
dugun ala ez”, azpimarratzen 
dute antolatzaileek. “Martin 
Berasategiko aldapa patinekin 
jaisteak teknika eskatzen du, 
eta etorkizunean erabakitzen 
badugu lasterketa herrira ireki-
tzea, agian patinatzaileentzat 
ibilbidea egokituko dugu”. 

Aurtengo Lasarte-Oria Bai! 
Kros Herrikoiak, beraz, badau-
ka beste arretagune interesgarri 
bat: patin-lasterketa. Hori bai, 
gogoratu bezperako gauean 
ordua aldatuko dela, eta 
03:00etan 02:00ak izango dire-
la. Pena litzateke erakustaldia 
horregatik galtzea!Hurrengo urteetan beharbada horrelako irudiak ikusiko ditugu krosean. Aurtengoa erakustaldia izango da.         Cano FotoSportS       

Lasarte-Oria Bai! Kros Herrikoiak urtero dakartza sorpresa eta 
ideia berriak. Aurten, azpimarragarrienetako bat da patin-las-
terkariak ariko direla lehenengoz. Antolatzaileek zehazten 
dutenez, probaldi modura prestatu dute: 30 bat patinatzaile 
trebe etorriko direla aurreikusten dute, zenbait lasarteoriatar 
tartean. Emaitza ikusi, balorazioa egin, eta etorkizunean man-
tendu eta izen-ematea zabaldu ala ez erabakiko dute.

Gure inguruan geroz eta hedatuago daude patin-lasterketak. Adibidez, Donostiako Klasikan egin zen, duela bi aste.         Fly Group 

Jalgune elkarteak eramango du 1 zenbakidun dortsala aurtengo krosean

Irribarreak oparitzen lehenengoak

TxinTxarri

Ohikoa da, lasterketa 
amaitu berritan, korri-
kalariei indarrak har-

tzeko jaki eta edariak ematea, 
baita dominak ere. Duela bost 
urtetik, ordea, Korrika Festan 
parte hartzen duten neska-mu-
tilek beste opari berezi bat ere 
jasotzen dute Jalgune elkarte-
ko kideengandik: irribarreak. 

Aurtengo edizioan ere lan 
eta lan ariko dira gazte eta 
begiraleak, haurrei saritxoak 
ematen. Baina ez ditugu soilik 
Okendo plazan ikusiko; hel-
muga-lerroa ere zeharkatuko 
dute, 1 zenbakidun dortsala 
soinean daramatela.

Zer esan nahi du zuentzat 
aurtengo kroseko 1 zenba-
kidun dortsala eramatea? 
Nola hartu duzue albistea?
Sorpresa handia izan zen gure-

tzat. Krosa oso egun polita da 
Lasarte-Orian, herri guztia 
elkartzen duelako: haurrak, 
gazteak eta helduak. Aurten 
modu desberdin batean parte 
hartzeko aukera izango dugu, 
eta oso pozik gaude. Bihotzez 
eskerrak eman nahi dizkiegu 
antolatzaileei, pausoka-pauso-
ka aurrera jarraitzeko eta 
zabaltzeko aukera paregabea 
eskaini digutelako.

Zenbat urte daramatzazue 
krosean laguntzen?
2011. urteaz geroztik, gure 20. 
urteurrena ospatu genuenetik 
daramagu haurrak eta helduak 
azkeneko metroetan anima-
tzen. Aurtengoan ere, irribarre 
gozo batekin itxarongo ditugu 
helmugara iristen diren hau-
rrak. Gure egutegian nabarme-
na bihurtu da egun hori; urte 
askotarako izatea espero 
dugu!

Aurten ere Korrika Festako 
gaztetxoak indarberrituko 
dituzue, edo gauza berezi-
ren bat egingo duzue?
Hor ibiliko gara aurten ere, 
beti bezala, lasterkarien satisfa-
zio aurpegiak ikusten helmuga 
zeharkatzerakoan, eta sari-
txoak emango dizkiegu.

Horrez gain, kirol arropa 
jantzi eta kroseko helmuga 
zeharkatuko dugu gure 1 zen-
bakidun dortsalarekin! Oso 
momentu berezia izango da 
guretzat, eta oso harro senti-
tzen gara Jalguneko gazteek 
dortsal hori eramateaz.

Krosean bakarrik ez, herriko 
beste hainbat ekitalditan ere 
presente egoten zarete.
Ahal dugun guztietan hartzen 
dugu parte, oso gustura: gu beti 
saltsa denetan egoteko prest! 

Gabonetako ospakizunetan 
hartzen dugu parte, Olentze-
roren eta Errege Magoen desfi-
leetan. Inauterietan eta Euskal 
Jaietan ere egoten gara, eta 
San Pedroetan ere bai. Euska-
raren Maratoian ere aritu gara.

Bestalde, hainbat elkartere-
kin jarduera desberdinak egi-
ten ditugu urtero: txokolatada 
Hermandad del Rociorekin, 
dantza Pirritx, Porrotx eta 

Marimototsekin, futbol-parti-
dak Ostadar taldearekin... 
Zabaletako festetan eta Sasoe-
ta-Zumaburu eskolako jaietan 
ere parte hartzen dugu.

Ekitaldi horietako bat da 
abenduaren 3ko egunaren 
motiboz [urritasuna duten 
pertsonen nazioarteko 
eguna da]  antola tzen 
duzuen jaialdi erraldoia. 
Jada murgilduta gaude aurten-
goaren antolaketan. Ospaki-
zuna bikoitza izango da, 25 
urte egiten dituelako Jalgu-
nek, eta aurtengo jaialdia 
hamargarrena izango delako. 
Beraz, hamar urte hauetako 
momentu bereziak gogorara-
ziko ditugu, eta, beti bezala, 
sorpresak egongo dira. Jalgu-
neko lagunekin gozatzeko 
aukera aparta izango da, eta 
aprobetxatu nahi dugu herri-
tar guztiak gonbidatzeko.

Kanpora irteerak ere egiten 
dituzue. Ez zarete asper-
tzen, inondik ere!
Aspertu? Hori ez dakigu zer 
den! Urtero hiru asteburupasa 
egiten ditugu, baina aurten 
Extremadurara joan gara aste-
betez, 25. urteurrena ospatze-
ko. Zoragarria izan da bidaia!

Gaur egun zenbat kidek 
osatzen duzue Jalgune?
Une honetan hamar begirale 
eta hemezortzi gazte gaude.

Mende laurden daramazue 
lanean. Zein helburure-
kin?
Jalgune 1991n sortu zen, 
behar bereziak zituzten gaz-
teen gurasoen behar batzuei 
erantzuteko. Egunean zehar 
zentro desberdinetan ibiltzen 
ziren arren, ohartu ziren aisia 
bete gabe gelditzen zela.

Hor jaio zen Jalgune, eta 
hasierako helburua mantendu 
egiten da gaur egun, baina 25 
urte hauetan zabaldu egin 
dela uste dugu, aisia bete-
tzeaz gain, gazteak herriaren 
parte eta ezagunak izatea 
lortu dugulako. 

Etorkizunera begira, zein-
tzuk dira zuen erronkak?
Erronka da Jalguneko funtsa 
zabaltzea eta gure 'familia' 
handitzea. Herriko elkarte bat 
den heinean, ezinbestekoa da 
guretzat horren parte senti-
tzea, aisialdiko guneetan eta 
momentuetan egon eta parte 
hartuz. Aldi berean, gure 
ametsak pixkanaka betetzen 
joan nahi dugu!

Aurtengoa urte oso berezia izaten ari da Jalgune elkartea-
rentzat. Duela 25 urte hasi zen behar bereziak dituzten gaz-
teen eta euren gurasoen beharrei erantzuten, eta, hori gutxi 
balitz, aurten hamargarrenez jaialdi erraldoia antolatuko 
dute azaro-abendu partean, abenduaren 3ko egunaren moti-
boz. Lan eskerga egiten dute herrian, eta horregatik, Osta-
darrek 1 zenbakidun dortsala emanez egin die aitortza.

Jalguneko kideek 1 zenbakidun dortsalak hartu zituzten eskuetan krosaren aurkezpenean. 

Duela bost urtetik Korrika Festako gaztetxoei sariak ematen dizkie Jalgunek. 

Korrika Festan ere 
berrikuntzak

Irteera-ordena aldatu egingo da

TxinTxarri

Bi lasterketa horiek indartu 
nahian gabiltza, eta ikusle 
gehien biltzen den unean 

egitea erabaki dugu”. Horrela 
azaltzen ditu Ostadarrek 
Korrika Festako lasterketen 
ordenean egin dituen aldaketak. 
Infantil eta kadete mailako nes-
ka-mutilak izango dira irteten 
lehenak; ondoren, 2011tik jaio-
takoetatik hasi eta 2005koetara 
artekoek hartuko dute parte. 
12:15ean hasiko da Kros Txikia.

Parte-hartzaile kopuruan 
ez dute mugarik jarriko aurten 
ere. Antolatzaileek jakinarazi 
dutenez, izena emateko epea 
zaba l ik  dago  o ra ind ik . 
Manuel Lekuona kultur etxe-
ko kafetegian ostiralera arte 
apuntatu ahalko dira gazte-

txoak. Ordutegia hau da: 
17:00etatik 20:00etara. Beste-
la, igande goizean, lasterketa-
ren egunean ere egin daiteke, 
Okendoko informazio gunean 
11:00etatik 12:00etara. Dena 
den, antolatzaileek gomenda-
tzen dute azken egunera arte 
ez itxarotea. 5 euro balio du 
izen-emateak. Kamiseta bat 
emango zaio bakoitzari.

Distantziak adinen arabe-
rakoak izango dira: 100, 150, 
400, 800 eta 1.200 metro. 
Lasterketak bukatzean, gazte-
txo guztiek domina eta edate-
ko jogurta jasoko dute.

Parte-hartzaileek probak 
hasi baino 15 minutu lehena-
go egon beharko dute Miche-
lingo (2011tik 2009ra arte) eta 
Okendoko (2008-2005) harre-
ra-guneetan. 

Infantil eta kadete mailako neska-mutilak izango dira korrika 
egiten lehenak. Ondoren, 2011n jaiotakoetatik 2005era arte-
koen txanda izango da. 12:15ean hasiko dira lasterketak. 
Izena eman daiteke oraindik, kultur etxean, 5 euroren truke.

Aurten ere gaztetxo ugari animatuko dira Korrika Festan parte hartzera, eta primeran pasako dute. 12:15ean hasiko da.

Zortzikoteak jaurtitako txupinazoarekin lehertu zen festa erraldoia

40 ordu bero bero...

Ilusioz gainezka.- Horrela ekin zion herriak Euskararen 9. 
Maratoiari. Ezer baino lehen, txupina bota zuten zortzikoteko 
kideek. Hori eta gero, denak kalejiran joan ziren Okendorantz, 
udaletxeko ordezkariak, elkarteko eragileak eta hainbat herritar 
lagun. Behin plazara iritsita, hasiera ekitaldi formala egin zen Jesus 
Zaballos alkateak eta Ttakun KEko lehendakari Tomas Arrizabalagak 
hartuta hitza. Hori baino lehen, Erketz EDTko kideek agurra 
dantzatu zuten, eta txalaparta emanaldia ere izan zen. Patxi 
Etxeberriaren bertsoa eta Maratoiak bere martxa hartu zuen. 
Toponimia erakusketaren hasiera, diana, gimnastika, txokolate 
jana, infusio aukeraketa...

Lasarte-Oria Munduko Kultur hiriburu.- Herriko ikastetxeetako ikasle eta irakasleek 
ederki egin zuten dantza oholtza gainean, desfilea egin zuten kale Nagusian zehar, ostean haurrak 
paella dastatzen lehenak izan ziren. Agusek Okendo plazako palmondoaren buelta eskatu zuen 
herritarren artean sinadurak bilduz. Suhiltzaileek liztor asiatiko kabia kendu zuten modu ikusgarrian.  
Rafafa magoa eta Ostadarreko herri kirolekin ederki pasa zuten haurrek. Bestalde, bazkarian, herria 
Munduko Kultur hiriburu izendatu zuten eta honetan herrialde ezberdinetako ordezkariak izan ziren. 
Harrera beroa egin zitzaien...   

Musika, dantza eta erritmo bizia.- Larunbat 
arratsaldean denetarik izan zen oholtzan. Jende pila gerturatu zen 
pailazoen ikuskizunaz gozatzera, eurekin oholtzan herriko 
hainbat elkarteetako kideak baita Olentzero ere. Haurrek txalo 
zaparrada ederra eskaini zioten. Abestu, dantzatu eta kirol pixkat 
egiteko parada izan zen afaltzeko garaia iritsi bitartean. Jantzi 
tradizionalen desfileak ikusmina sortu zuen.

Festa, gaueko ordu txikietara arte.- Euskararen 
Maratoia lau urtean behin ospatzen denez, ez da harritzekoa festa 
gaueko ordu txikietara arte luzatzea. Ilunabarrean, Dinbi Banda 
herriko batukada taldeko kideek kaleak alaitu zituzten. Ondoren, 
sorgin dantzaz gozatu zuten herritarrek. Ostean, gauerako indarrak 
hartu zituzten, kalabazin purea eta txerri-masail gozoak dastatuz. 
Bapo afaldu eta gero, sorgindu egin zen gaua erabat, gauerdira 
arte. Egia esan, pixka bat gehiago iraun zuen, Aldazank! proban 
parte hartu zutenen itxuraldaketek ere sorginkeriak ziruditelako. 
Baina gaua ez zen hor bukatu: Erokomeri taldeak, karaokeak eta 
Zigor Lanpre DJak ordu txikietara arte luzatu zuten festa.

Musika eta gastronomia nagusi igande goizean.- Safri Duoren doinuekin 
esnatu da Okendo plazako karpa. Maratoiko zortzikotea eta txistulariek herria esnatu dute. Salda 
gozoa eta nazioarteko gosaria dastatu ahal izan dira lehenengo orduetan. Haurrentzat tailerrak, 
diafreoa, Buruntzaldeako ibilbideen eguneko lagunen bisita, babarrun lehiaketaren hasiera, ipar 
martxakoen ibilaldia, Ttirriki Ttarrakako lagunen eta Xumela koruaren kantujiraren doinuek bete dute 
karpa goizean zehar. Ez da etenik izan.

Bisitak eta babarrun lehiaketako saria.- Ipar 
martxakoek sinkroak zer diren erakutsi zuten. Anitzen sareak bideo 
berezia prestatu zuen Maratoirako eta Errumaniako dantzak ere izan 
ziren oholtza gainean. Udal Euskaltegiko lagunen txirigotak umerea 
jarri zuen. Bizkaiko Trapagaran herritik etorri ziren Euskararen 
Maratoia ezagutzera. Lutxo Egia eta Egia Euskaraz batzordeko 
Aitziber Gurutzeaga ere izan ziren oholtzan. Batak Bilbon eta besteak 
Egia auzoan euskararekin lotuta egin diren esperientziak azaldu 
dituzte. Babarrun lehiaketako irabazleak jakin ziren, Lasartearra 
elkarteko A taldeko Julian Beitia eta Javier Gainza. Xumela koruak, 
Oiantxe in deu txarangak eta Ane Labaka bertsolariak bazkal aurrea 
girotu zuten. Babarrun gozo-gozoak jan ziren plazan.

Maratoiko haurrak.- Bazkalostean euskaraz euren 
jarduna burutzen duten bi profesional igo ziren oholtzara eta 
'predictor', haudunaldi proba ezagunarekin bueltaka ibili zen 
zortzikotea. Arratsaldeko ekitaldi jendetsuena izan zen azken 
maratoitik jaiotako haurren bataioa. Oholtzara igo ziren lau 
belaunaldi berriak eta oparia jaso zuten dantza egin ostean. 
Txulalai erraldoia egin zen jarraian plazan eta primizia 
mundualean, 'Lasarteoriarrak' muxikoa dantzatu eta erakustsi 
zuten sortzaileek. Herriko Zambra taldearen dantzek eta 
ATCko nesken antzerkiak afaldu arreko giroa ederki berotu 
zuten. 

40 Ordu baino gehiago.- 40 eguneko erronkari hasiera 
eman zitzaion afariaren aurretik. Ahobiziek hartu zuten oholtza 
eta gogotsu ekin zioten erronkari. Afariarekin batera, Akroyoga eta 
SuBerri akordeoi orkestraren emanaldia izan ziren. Euskoskarrak 
izan ziren jarraian, sari bereziak banatu zituzten 30 urte hauetan 
herria euskalduntzen lagundu duten eragile guztiei. 40 ordua iritsi 
bitartean, Alboka, Zero Sette eta Erketzek emanaldi ederra eskaini 
zuten. Ikusleen artean txalo zaparradak jaso zituzten. Eta 40 ordua 
gaindituta, bukaera eman zitzaion Euskararen 9. Maratoiari. 
Zortzikotea, antolatzaile, eragile eta herritarrak hunkituta azaldu 
ziren.

Lasarte-Oria
Zinea
Manuel lekuona kultur etxea
Ostirala 28, 22:00etan
Okendo zinema taldearen eskutik,  'Al 
final del túnel' filma aztertuko dute 
zine forum sailean. Sarrera, 5,50 euro.

Igandea 30, 17:00etan
Haurren zinea atalean, 'Mi amigo el 

gigante' animaziozko filmaz gozatuko 
dute txikiek. Sarrera, 3,80 euro.

Igandea 30, 19:30ean
Helduen zinea atalean, 'Tarde para la 
ira' filma ikusgai. Sarrera, 5,50 euro.

Ipuin-kontalaria
Haur liburutegia
Asteartea, 18:00etan
KontuKantoik 6 eta 8 urte arteko haurrei 
zuzendutako ipuin saioa eskainiko du.

Osasun astea
Villa Mirentxu
Astelehena, 18:30ean
Agipadek 'Hitz egin eazu beraiekin 

alkoholari buruz, erabakiak hartzen 
lagundu ieaiezu' hitzaldia eskainiko du.

Manuel lekuona kultur etxea
Asteartea, 18:30ean
Lasarte-Oriako Udaleko Gizarte Zerbi-
tzuetako kideen laguntzaz antolatuta, 
AGIFES 'Buru osasuna eta emakumea. 
Ahalduntze bidean' gaia aztertuko 
dute.

biyak bat
Asteazkena, 18:00etan
'Botiken erabilera ona'-ri buruz mintzatu-
ko dira Osasun zentroko langileak.

Erakusketa
antonio Mercero aretoa
Urriaren 21etik 29ra
Lasarte-Oriako toponimiari buruzko 
erakusketa ikusgai izango da.

Azaroaren 2tik 15era, astelehenetik 
ostiralera, 18:00etaik 19:00etara
'Somos inmigrantes' argazki erakuske-
ta ikusgai izango da. Topaketa astea-
ren barruko ekintza.

Musika
aMa brigitarren koMentua
Ostirala 4, 19:30ean
Sotto Voce laukotearen 'Hari Kanta-
riak' emanaldiaz gozatu ahalko da, 
Danok Kideren Musika Topaketen 
barruan.

Agenda

 Osteguna, 19:00etan, Manuel Lekuona kultur etxea

Lasarte-Oriako historia oinarri duen 
'Retazos II' liburuaren aurkezpena izan-
go da. Jose Luis Navarro herritarrak, 
2007. urtean, 'Retazos de la vida de 
Lasarte y Oria del siglo XX a traves de la 
prensa' liburua argitaratu zuen. Hone-
tan gure herrian jazotako hainbat pasa-
dizori errepasoa egiten zion prentsa 
oinarri hartuta. Oraingoan lan honen 
jarraipena dakar."Lasarte-Oriari buruzko 
dokumentu interesgarriak" aurkitu 
ahalko dira liburuan.

Lasarte-Oriako historia 
prentsan islatua



2016-10-24  txintxarri 134916


